
Nýtt og betra umhverfi fyrir 
börnin við Indlandshaf
Annan í jólum 2004 skall á flóðbylgja 
við strendur Indlandshafs. Líf millj-
óna manna var eyðilagt í einu vet-
fangi og hafa hjálparsamtök unnið 
hörðum höndum undanfarið ár við 
uppbyggingu og aðstoð á svæðinu. 
Ljósið í myrkrinu var þó hið mikla 
örlæti fólks frá öllum heimshornum. 
Hér á landi var sameiginleg söfnun 
haldin undir heitinu Neyðarhjálp 
úr norðri þann 15. janúar. Þökk sé 
öllum þeim fjárframlögum sem 
bárust UNICEF gátum við bjargað 
lífi fjölda barna, komið þeim aftur í 
skólann og hjálpað þeim að ná and-
legum bata á ný.

UNICEF var eitt þeirra hjálpar-
samtaka sem gat brugðist skjótt 
við vegna þess að þau voru þegar 
til staðar í öllum þeim löndum sem 
flóðbylgjan skall á. Áætlað er að 3,5 
milljónir manna hafi notið góðs af 
störfum UNICEF eftir hamfarirnar. 

Við höfum meðal annars:
•  veitt 1,4 milljónum barna skóla-

gögn. 
•  komið fyrir 114 vatnskerfum sem 

mun gagnast hálfri milljón manna 
•  bólusett 1.220.099 börn gegn 

mislingum. 
•  dreift 557.948 malaríunetum til 

kvenna og barna. 
•  veitt 358.437 börnum sálrænan 

stuðning og umönnun.

Samtökin geta byrjað að horfa fram 
á veginn og gert áætlanir um að 
endurbygging muni taka tillit til barna 
og mæta þörfum þeirra. Markmiðið 
er að skapa betra og barnvænna 
umhverfi en var til staðar fyrir 
hamfarirnar.

Brunnar bjarga börnum í 
Kambódíu
Í byrjun ársins stóð UNICEF fyrir 
borun brunna og uppsetningu vatns-
dælna í bænum Kampong Speu í 
Kambódíu. Brunnarnir munu koma 
börnum í bænum til góða. Þau fá 
nú loks stöðugan aðgang að hreinu 
vatni og eiga því ekki í hættu á að 
fá sjúkdóma tengdu óhreinu vatni. 
Á árinu 2005 vann UNICEF með 
stjórnvöldum í Kambódíu að því 
að byggja 400 brunna í landinu, en 
verkefnið miðar að því að lækka tíðni 
barnadauða í landinu. Brunnarnir 
veita 8000 fjölskyldum aðgang að 
hreinu vatni. 

Fleiri stúlkur í skóla
Á Madagaskar kom UNICEF á fót 
Stelpur fyrir stelpur-verkefninu, þar 
sem kennarar fá eldri stúlkur í skól-
anum til þess að styðja yngri stúlkur 
sem gætu dottið úr skóla. Stelpurnar 
leika sér saman í frímínútum og 
vinna heimavinnuna saman. Yngstu 
stelpurnar verða áhugasamari um 
skólann og fá aukið sjálfstraust í 
skólaumhverfinu. Verkefnið hefur 
hjálpað 3.000 stúlkum á ári síðan 
2001 og á árinu 2005 bættust 11 ný 
héruð við skólaverkefnið.

116 börnum bjargað undan 
mansali
Til þess að stöðva verslun með 
börn hefur UNICEF knúið fram ný 
lög og staðið fyrir fræðslu fyrir lög-
regluþjóna og stjórnvöld í Nígeríu. 
Vinnan hefur skilað árangri; þann 4. 
mars var vörubíll frá Tógó stöðvaður 
og í farmi hans fundust 52 börn 
sem nota átti í vinnuþrælkun. Þann 
5. mars stöðvaði lögreglan í Lagos 
kælibíl og fann í honum 64 börn sem 
þjáðust af ofkælingu, en þau átti 
að selja í vinnu sem heimilis hjálp. 
UNICEF tók við umönnun barnanna 
og reyndi að sameina þau aftur fjöl-
skyldum sínum. 

Mæðravernd sem verndar 
börn gegn HIV
Á sjúkrahúsi í Kamerún hefur tekist 
að fækka um helming HIV-smitum 
milli móður og barns. UNICEF styður 
kvennadeild sjúkrahússins en á 
deildinni fá mæður ókeypis HIV-próf, 
upplýsingar, ráðleggingar og lyf fyrir, 
eftir og meðan á meðgöngu stendur. 
Ef smituðum 
konum eru 
gefin hömlunar-
lyf á meðgöngu 
og ef barnið 
fær skammt af 
slíkum lyfjum 
eftir fæðingu 
aukast stórlega 
líkur á því að 
barnið komist 
hjá smiti. 

Öll börn eiga rétt
Landsnefnd UNICEF á Íslandi dreifir 
upplýsingabæklingi til allra 11 og 
12 ára barna á Íslandi sem heitir 
Öll börn eiga rétt og fjallar um 
Barnasáttmála Sameinuðu þjóðanna.

Færri götubörn í Paragvæ
Í febrúar brugðu stjórnvöld í 
Paragvæ á það ráð að safna saman 
6000 götubörnum í höfuðborginni 
Asunción og læsa þau inni í her-
búðum. UNICEF mótmælti þessari 
aðgerð og bað um frest til þess 
safna fjármagni fyrir betri úrlausnum 
handa götubörnunum. Úr varð verk-
efnið „Abrazo“ (faðmlag á spænsku) 
sem hófst í apríl. Verkefnið gengur 
út á að finna langtímalausnir fyrir 
allar þær fjölskyldur sem neyðast 
til þess að láta börn sín vinna fyrir 
sér og fjölskyldunni. Við hjálpum 
foreldrunum við það að sjá til þess 
að börnin fari í skóla, eigi greiðan 
aðgang að heilsugæslu, stuðningi 
og hollum mat. Nú þegar höfum 
við bætt líf 1499 barna og gengur 
Abrazo-verkefnið svo vel að stjórn-
völd í Paragvæ hafa tekið yfir fjár-
mögnun og rekstur þess. 

2. maí – Björk Guðmundsdóttir 
styrkir UNICEF
Björk gefur út geisladisk með end-
urhljóðblöndunum á laginu Army 
of me til styrktar neyðaraðgerða 
UNICEF um allan heim.

3000 barnungir kamelknapar 
fá að fara heim til fjölskyldna 
sinna
Í maí tókst UNICEF loks að ná sam-
komulagi við stjórnvöld í Sameinuðu 
arabísku furstadæmunum um að 
stöðva notkun barna sem knapa 
í kamelveðreiðum sem vinsælar 
eru á svæðinu. Áður voru börn, allt 
frá sex ára aldri, fengin frá Súdan, 
Bangladess og Pakistan og notuð 
í þessa vinnuþrælkun. Búið er að 
setja nýtt aldurstakmark fyrir knapa, 
en það er nú 16 ár. Þetta þýðir að 
rúmlega 3.000 barnungir knapar fá 
að fara heim til sín. UNICEF tekur 
á móti börnunum í heimalöndum 
þeirra og hjálpar þeim að komast 
aftur inn í samfélagið og koma á 
endurfundum við fjölskyldur þeirra. 

Bólusetningar í lestum
Margar fjölskyldur á Indlandi lifa lífi 
sínu á faraldsfæti í leit að störfum 
og bættu lífi og missa þannig 
oft af venjubundnum bólusetn-
ingarherferðum. Um miðjan maí 
kynnti UNICEF nýja leið til þess að 
vernda fleiri börn gegn mænusótt. 
Heilbrigðisteymi fóru um landið með 
lest og náðu á aðeins fimm dögum 
að bólusetja 8.000 flökkubörn. 

Handbók fyrir lögregluþjóna
Hvert ár lenda 
um 1,2 millj-
ónir barna í 
mansali. Mörg 
þeirra bjargast 
og þurfa aðstoð 
við að komast 
yfir andlega 
og líkamlega 
áverka sem 
þau hafa orðið 
fyrir. Því miður 
vantar lögregluþjóna, félagsráðgjafa 
og aðra sem taka á móti þessum 
hrjáðu börnum kunnáttu í hvernig 
á að aðstoða þau og ná til þeirra. 
Af þessum sökum hefur UNICEF 
gefið út og dreift handbókinni Tölum 
saman (e. Let’s talk) sem kennir 
viðtalstækni, hlustunartækni og 
fjallar um hvaða sálrænu kvillar geta 
fylgt misnotkun.

Næringarmiðstöðvar í 
Khartoum í Súdan
Á einu ári hefur vannærðum börnum 
í Darfur fækkað úr 21,8% í 11,9%. 
Þetta kemur fram í rannsókn sem 
gerð var á hinum 3,2 milljónum 
heimilislausra einstaklinga á svæð-
inu. UNICEF hefur komið á fót 150 
næringarmiðstöðvum sem taka 
á móti um 25.000 vannærðum 
börnum í hverjum mánuði. Á næstu 
þremur mánuðum mun UNICEF 
dreifa hylkjum sem innihalda 
joðbætta olíu, járn og fólínsýru til um 
750.000 barna undir fimm ára aldri 
og kvenna á aldrinum 15–45 ára. 
UNICEF mun halda áfram að vinna 
með börnum í Darfur þar til þau eru 
úr hættu.

Málband sem bjargar lífum
Með því að 
mæla ummál 
upphandleggs 
barna er hægt 
að sjá hvort þau 
þjáist af van-
næringu. Þetta 
einfalda litla 
málband sem 
UNICEF notar 
víða um heim er 
auðvelt að nota 
og lesa af. Sem neyðarhjálp við van-
næringu fá börn meðal annars nær-
ingar- og orkuríka mjólk. 

UNICEF/Noorani

UNICEF/Cabrera

UNICEF/Crowe

UNICEF/XxXxxx

UNICEF/Pirozzi

UNICEF/Zaidi

UNICEF/Franco

UNICEF/Noorani

LET’S
TALK
Developing effective communication
with child victims of abuse 
and human trafficking

unicefFor every child
Heath, Education, Equality, Protection
ADVANCE HUMANITY

UNMIK / GOVERNMENT OF KOSOVO 
MINISTRY OF LABOUR AND SOCIAL WELFARE

UNICEF/Noorani

UNICEF/Estay

UNICEF/Pirozzi

UNICEF/Pirozzi

UNICEF/Pirozzi

2. júlí – Live8
Sirkus sjónvarpar tónleikum Live8 
og hvetur Íslendinga til að láta gott 
af sér leiða með því að skrá sig sem 
heimsforeldra. Átakið gekk framar 
vonum.

Andrými fyrir munaðarlaus 
börn í Malaví
Af 6,8 milljónum barna og ungmenna 
í Malaví hefur um hálf milljón þeirra 
misst foreldra sína af völdum HIV/
alnæmis. Til að þau fái hjálp til að 
þroskast og verða sjálfstæð hefur 
UNICEF komið á fót fjölmörgum 
barnaheimilum í Malaví. Þar fá mun-
aðarlaus börn heilsugæslu, stað-
góðan mat og næði til þess að leika 
sér og vera börn í hinum annars 
harða heimi sem þau búa í. 

Fullfermi af skólagögnum 
til Líberíu
Nú þegar 14 ára borgarastríði er 
lokið í Líberíu fá fjöldamörg börn 
aftur tækifæri til þess að ganga í 
skóla og því áríðandi að koma skóla-
gögnum til hvers einasta þorps og 
bæjar. UNICEF útvegar stílabækur, 
penna, krítar, reglustikur, skæri og 
fleira til 2.000 skóla um allt landið. 
Samanlagt fengu 400.000 nemendur 
skólagögn í þessu átaki UNICEF. Til 
þess að ná til afskekktustu skólanna 
var notaður 18 metra langur kanó 
og með hjálp fiskimannanna í hverju 
samfélagi voru skólagögnin ferjuð á 
land og komið til barnanna. 

Geitur notaðar í baráttunni 
gegn vannæringu
Í hinum langvinna fæðuskorti sem 
varað hefur í Níger vinnur UNICEF 
að því að tryggja hverju barni 
fæðuöryggi. Ein lausnin er að lána 
mæðrum vannærðra barna geitur, 
en geitur geta séð börnunum fyrir 
mjólk, osti og kjöti. UNICEF hefur 
útvegað 150 bæjum í Níger samtals 
12.000 geitur. Safiatou er ein þeirra 
sem hefur fengið geit að láni og 
segir hún hér sögu sína: „Ég fékk 
tvær geitur og bærinn fékk nokkra 
hafra svo við gætum fengið kiðlinga. 
Venjulega ala geitur kiðlinga tvisvar 
á ári, þrjá í hvert skipti og nú eigum 
við 700 geitur í bænum okkar. Þökk 
sé geitaafurðunum getum við keypt 
korn og aðra fæðu.“  

Hótelstörf í stað vændis
UNICEF 
starfar með 
hótel keðjum í 
Taílandi að því 
að vernda taí-
lenskar stúlkur 
sem eiga í 
hættu á að 
lenda í klóm kynlífsiðnaðarins. 
Samvinnuverkefnið býður stúlkum 
í áhættuhópi menntun og starfs-
reynslu á hótelum í landinu. Árið 
2005 fengu 100 stúlkur færi á að 
taka 20 vikna námskeið í Bangkok 
og fengu eftir það vinnu á hótelum 
í kring. 

3.500 barnahermenn frelsaðir 
í Afganistan
Í sumar hófst annað átak afvopnunar 
barnahermanna í Afganistan. Hægt 
en örugglega munu öll börn sem 
stunda hermennsku í Afganistan fá 
endurhæfingu og aðstoð við að kom-
ast aftur inn í samfélagið. Verkefnið, 
sem UNICEF er samstarfsaðili að, 
hófst í febrúar 2004 og í sumar 
höfðu 4.000 fyrrverandi barnaher-
menn hlotið endurhæfingu. Þegar 
líða tók á haustið voru önnur 3.500 
börn leyst úr ánauð hermennsku. 

14. september – Fólk með Sirrý
Þátturinn Fólk með Sirrý á Skjá 
einum var tileinkaður heimsfor-
eldrum. Fjölmargir nýir heimsfor-
eldrar bættust í hópinn. 

3,5 milljónir moskítóneta
Í Eþíópíu deyja tugþúsundir barna 
af völdum malaríu á hverju ári. Þess 
vegna hefur UNICEF í samvinnu 
við stjórnvöld í Eþíópíu staðið að 
stærstu herferð gegn malaríu í sögu 
landsins. Á árinu 2005 útvegaði 
UNICEF 3,5 milljónir moskítóneta til 
fjölskyldna í landinu ásamt 2,5 millj-
ónum skammta af nýju og árangurs-
ríkara malaríulyfi. 

Týndu börnin
UNICEF tók þátt í alþjóðlegri kvik-
myndahátíð í Reykjavík með því að 
stjórna umræðum eftir kvikmyndina 
Týndu börnin (e. Lost Children) sem 
fjallaði um barnahermenn í Úganda. 
Kvikmyndin vakti mikla athygli og var 
uppselt á allar sýningar hennar.

8. október – Neyðaraðstoð 
vegna jarðskjálftans í Pakistan
Eftir jarðskjálftann í Pakistan í 
október var mikilvægt að bregðast 
fljótt við til þess að vernda börnin 
sem eftir lifðu gegn sjúkdómum og 
faröldrum. UNICEF útveg aði hreint 
vatn, vatnshreinsitöflur, salerni, lyf 
og ábreiður til þeirra sem bjuggu í 
tjaldbúðum eftir jarð skjálftann. Um 
150.000 fjölskyldur fengu hreinlætis-
pakka með sápu, handklæðum, tann-
burstum og fleiru. 

Vatn, bólusetningar og mennt-
un handa börnum í Pakistan
Fyrstu dagana eftir jarðskjálftann 
ákvað stjórn Pakistan í samráði við 
UNICEF að setja bólusetningar gegn 
mislingum í forgang. Í byrjun des-
ember var búið að bólusetja 800.000 
börn en markmiðið var að bólusetja 
allar þær 4 milljónir barna sem urðu 
illa úti í jarðskjálftanum. 

Önnur forgangsverkefni hafa verið 
að sameina fjölskyldur, ala önn fyrir 
börnum sem misst hafa foreldra 
sína, vernda börn gegn misnotkun 
og fá börnin aftur í skólana. UNICEF 
útvegaði mikinn fjölda kennslugagna 
til neyðarbúða og aðeins þremur 
vikum eftir jarðskjálftann voru fyrstu 
tjaldskólarnir opnaðir, en markmið 
skólanna er að veita börnum öryggi 
og tilfinningu fyrir hinu daglega 
lífi í óreiðukenndu umhverfi neyð-
arbúðanna. Hefur UNICEF einnig 
dreift fatnaði og skóm til barna, en 
vetrarhörkurnar eru miklar á hálendi 
Pakistan.

Fótbolti og forvarnir í Líberíu
UNICEF heldur í annað sinn vinnu-
smiðjur fyrir unga og upprennandi 
fótboltamenn (13–18 ára) í Líberíu. 
Vinnusmiðjurnar hafa það að mark-
miði að kenna fótboltamönnunum 
hvernig hægt sé að hindra útbreiðslu 
HIV í landinu. Fótboltakapparnir eru 
fyrirmyndir barna í Líberíu og eiga 
þannig auðvelt með að breiða út 
boðskapinn um forvarnir. 

18. nóvember – Dúkkur sem 
gleðja
Sala á dúkkum Kvenfélagasambands 
Íslands og UNICEF á Íslandi til 
styrktar stúlkum í Gíneu-Bissá hófst. 
Um 90 kvenfélög um land allt tóku 
þátt í verkefninu og gáfu alla vinnu 
sína. Hver og ein dúkka kostar 5000 
krónur og er handsaumuð af alúð 
og er þeim ætlað að gleðja börn á 
Íslandi og í Gíneu-Bissá. Dúkkurnar 
eru til sölu á skrifstofu UNICEF að 
Laugavegi 42, í Iðu við Lækjargötu, 
Blómabæ á Egilsstöðum og 
Býflugunni og blóminu á Akureyri.

1. desember – Styrktar-
samningur við Baug Group, 
FL Group og Fons 
undirritaður
Baugur Group, FL Group og 
Fons undirrita styrktarsamning 
við UNICEF sem miðar að því að 
koma fleiri börnum í skóla og bæta 
menntun í Gíneu-Bissá. Fyrirtækin 
gefa alls 135 milljónir íslenskra króna 
til verkefnisins sem mun veita nær 
100 þúsund börnum tækifæri á að 
ganga í skóla og þar með breyta 
framtíð þeirra. Um er að ræða einn 
stærsta styrk sem fyrirtæki á Íslandi 
hafa veitt afmörkuðu þróunarverk-
efni. Af því tilefni kom velgjörð-
arsendiherra UNICEF, Sir Roger 
Moore, til landsins.

Nýir skóla í Aceh-héraði
Um þessar mundir er UNICEF í 
Indónesíu að byggja 500 barnvæna 
skóla. Áætlað er að það muni taka 
þrjú ár að klára alla skólana, en svo 
að börnin missi ekki úr í námi hefur 
200 tímabundnum skólum verið 
komið upp í Aceh-héraði. Í einum af 
þessum skólum er hin 12 ára gamla 
Farida að stunda nám. Hún missti 
móður sína og tvær eldri systur í 
flóðbylgjunni en þökk sé skólanum 
hefur hún fengið félagslegan stuðn-
ing og komið lífi sínu í eðlilegt horf 
að nýju. Farida sér fram á að geta 
hafið nám í nýja skólanum sínum 
innan skamms og hlakkar hún til. Nýi 
skólinn verður betri en sá sem fyrir 
var, með bókasafni, matsal, íþrótta-
leikvelli, aðgangi að hreinu vatni og 
aðskildum salernum fyrir stráka og 
stelpur.

